
Moskva Bəyannaməsi Azərbaycanın 
təhlükəsizliyinə zəmanət verir

Müasir dövrdə müstəqil xarici 
siyasət aparmaq, şübhəsiz ki, asan 
məsələ deyil. Hazırda dünyada çox 
ziddiyyətli geosiyasi proseslər gedir. 
Böyük dövlətlər öz maraqlarını təmin 
etmək üçün hətta güc tətbiqi ilə 
kifayətlənmirlər. Burada beynəlxalq 
hüquq normaları pozulur. Beynəlxalq 
təşkilatların iradəsinə də bəzi hallar-
da məhəl qoyulmur. Bu baxımdan 
müstəqilliyini əldə etmiş ölkələrin xari-
ci siyasətinin hansı prinsiplər üzərində 
qurulması məsələsi kifayət qədər 
aktual görünür. Belə bir mürəkkəb 
geosiyasi vəziyyətdə Qoşulmama 
Hərəkatının üzvü və fəaliyyətdə 
olan sədri olan Azərbaycan tam 
neytral, öz milli maraqlarına uyğun 
çoxşahəli müstəqil xarici siyasət 
yürüdür və rəsmi Bakının digər 
ölkələrlə münasibətləri heç vaxt 
üçüncü tərəfə qarşı yönəlməmişdir. 
Azərbaycanın uzunmüddətli milli ma-
raqlar mövqeyindən çıxış edən xarici 
siyasəti respublikanın müstəqilliyinə, 
suverenliyinə, ərazi bütövlüyünə 
və milli təhlükəsizliyinə yönəlmiş 
təhdidlərin aradan qaldırılması kimi 
həyati vacib məqsəd güdür. 

Təbii ki, Azərbaycanın xarici 
siyasətinin əsas prioritetlərindən biri 
regional səviyyədə sülh və sabit-
liyin bərqərar olması, əməkdaşlıq 
layihələrinin və iri nəqliyyat 
layihələrinin həyata keçirilməsi kimi 
strateji məqsədlərə nail olmaqdır. 
Həmçinin Azərbaycan xalqının 
mənafeyinin daha rasional müdafiəsi 
məqsədilə ölkə iqtisadiyyatının inki-
şafı üçün müxtəlif layihələrə xarici in-
vestisiyaların cəlb edilməsi bu müasir 
qlobal dünyada müstəsna əhəmiyyət 
kəsb edir. Beləliklə, demokratik 
inkişaf yolunu seçmiş Azərbaycan 
qonşu və digər dövlətlərlə ikitərəfli və 
çoxtərəfli əsasda müxtəlif sahələrdə 
bərabərhüquqlu və qarşılıqlı surətdə 
faydalı münasibətlər qurmaq və inki-
şaf etdirmək kimi ümumi məqsədi tam 
şəkildə həyata keçirir.

Birmənalı şəkildə vurğulanmalıdır 
ki, Moskva Bəyannaməsinin 
bütün müddəaları Azərbaycanın 
milli maraqlarına uyğundur. 
Belə ki, Azərbaycan və Rusiya 
müttəfiqlik fəaliyyətini bir-birinin 
müstəqilliyinə, dövlət suverenliyinə, 
ərazi bütövlüyünə, sərhədlərin 
toxunulmazlığına qarşılıqlı hörmət, 
bir-birinin daxili işlərinə qarışmamaq, 
güc tətbiq etməmək və güclə 
hədələməmək prinsipləri üzərində 
qurulması, müttəfiqlik münasibətlərinə 
xələl gətirən hərəkətlərdən, 
eləcə də bir-birinə qarşı yönəlmiş 
fəaliyyətindən çəkinmək, öz 

ərazisində hər hansı bir təşkilat və 
şəxslərin digər tərəfin suverenliyi, 
müstəqilliyi və ərazi bütövlüyünə 
qarşı yönəlmiş fəaliyyətinin qarşısını 
almağa dair öhdəlik götürürlər. 

Bundan başqa, bəyannamədəki 
mühim məqamlardan biri də 10 
noyabr 2020-ci il tarixli üçtərəfli 
bəyanatın, o cümlədən, 11 
yanvar 2021-ci il tarixli və 26 
noyabr 2021-ci il tarixli üçtərəfli 
bəyanatların müddəalarının həyata 
keçirilməsinin vacibliyinin qeyd 
olunmasıdır. Mütəxəssislərin 
fikrincə, Moskva Bəyannaməsi 10 
noyabr bəyannaməsinin yerinə 
yetirilməsi üçün yeni rıçaqlar və 
imkanlar yaradır. Bunu da, ekspertlər, 
Zəngəzur dəhlizinin yenidən bərpası 
kimi öhdəliklərin reallaşmasına yeni 
dəstək kimi qiymətləndirirlər. Əlbəttə 
ki, dünyada artan münaqişələr 
qarşısında milli maraqlarımızın 
qorunması strateji əhəmiyyət daşıyır. 
Buna görə də, Azərbaycanın dünyada 
müstəqil siyasət yeridən ölkə kimi 
tanınması, qlobal siyasi proseslər və 
beynəlxalq münasibətlər sistemində 
öz baxışına malik olması məhz 
bu uğurlu siyasətin nəticəsində 
ölkənin nüfuzunun yüksəlməsini, 
ikitərəfli və çoxtərəfli əlaqələrin 

möhkəmlənməsini təmin edir. 
Moskva Bəyannaməsinin stra-

teji əhəmiyyəti həm də ondadır ki, 
sənəddə Qafqaz regionu və Xəzərdə 
sabitliyin və təhlükəsizliyin təmin 
edilməsində qarşılıqlı fəaliyyətin 
zəruriliyi qeyd olunur və bu xüsus-
da Xəzər dənizinin hüquqi statusu 
haqqında Konvensiyada nəzərdə 
tutulmuş bütün fəaliyyət prinsiplərinin 
vacibliyi təsdiq edilir. Məlumdur 
ki, Azərbaycanın həyata keçirdiyi 
milli inkişaf, regional və beynəlxalq 
təhlükəsizlik siyasəti Cənubi Qaf-
qazda və Xəzər dənizi hövzəsində 
hərbi-geostrateji konfiqurasiyanın 
və təhlükəsizlik sisteminin forma-
laşmasında xüsusi rol oynayır. Bu 
kontekstdə Azərbaycan regionda 
gedən əksər geosiyasi və geoiqtisa-
di proseslərdə fəal iştirak edir, milli 
maraqlarının qorunmasına yönəlmiş 
çevik və məzmunlu addımlar atır. 

Məlumdur ki, Sovet İttifaqının 
dağılmasından sonra Cənubi Qaf-
qaz və Xəzər hövzəsi regionunda 
“geosiyasi boşluğun” yaranması bu 
məkanda etnik müxtəlif mahiyyətli si-
yasi və hərbi qarşıdurma proseslərinə 
təkan vermişdi. Avrasiyanın strateji 
əhəmiyyətli əraziləri hesab edilən 
Cənubi Qafqaz və Xəzər – Qara 

dəniz hövzəsi müxtəlif beynəlxalq 
güclərin maraq dairəsinə düşmüşdü. 
Bu maraq hələ də aktuallığını və cid-
diliyini saxlayır. Çünki Cənubi Qafqaz 
və Xəzər dəniz hövzəsi strateji enerji 
və nəqliyyat-kommunikasiya potensi-
alı olduqca böyükdür və beynəlxalq 
enerji təhlükəsizliyi sisteminin nüfuzlu 
mərkəzlərindən biri kimi qəbul olunur. 
Bu mənada Moskva Bəyannaməsində 
Qafqaz regionu və Xəzərdə sabitlik 
və təhlükəsizlik məsələlərinə toxunul-
ması Azərbaycan dövlətinin yürütdü-
yü praqmatik xarici siyasətin ruhuna 
uyğundur.

Azərbaycan Prezidenti İlham 
Əliyev Rusiyaya rəsmi səfəri 
çərçivəsində fevralın 23-də TASS 
Agentliyində Rusiyanın aparıcı kütləvi 
informasiya vasitələrinin rəhbərləri 
ilə görüşündə bildirdi ki, Rusiya 
ilə Azərbaycan arasında çoxsaylı 
sənədlər imzalanıb – 200-dən artıq. 
Lakin bu, xüsusi sənəddir, çünki 
dövlətlərarası münasibətlər qurul-
masından 30 il keçdikdən sonra biz 
müttəfiqlik səviyyəsinə çatmışıq: 
“Əslində, mən deyərdim ki, biz bunu 
rəsmən təsbit etmişik. Ona görə 
ki, Rusiya ilə Azərbaycan arasında 
münasibətlərin xarakteri, mənim 
fikrimcə, uzun illər boyu müttəfiqlərin 
münasibətlərinin bütün parametrlərinə 
cavab verirdi. Yəni, bu sənəd təkcə 
böyük işə yekun vurmaqla qalmayıb, 
həm də Rusiya ilə Azərbaycanın 
gələcək qarşılıqlı əlaqələri üçün, 
müsbət regional inkişaf üçün böyük 
perspektivlər açır”. 

Dövlət başçısı, həmçinin əlavə 
etdi ki, bəyannamə tərəflərin 
hərtərəfli fəaliyyətinin praktiki ola-
raq bütün sahələrini ehtiva edir: 
“Əlbəttə, bu bəyannaməni müxtəlif 
istiqamətlər üzrə konkret sazişlərlə 
möhkəmlədəcək silsilə sənədlər də 
işlənib hazırlanma mərhələsindədir”.

Bir sözlə, Moskva Bəyannaməsi 
böyük diplomatik uğur olmaqla yana-
şı, Azərbaycana Rusiya ilə müttəfiqlik 
əlaqələri formalaşdırmaq imkanı verir. 
Bundan başqa, Azərbaycan qardaş 
ölkə Türkiyə ilə də müttəfiqdir və regi-
onun iki qüdrətli ölkəsi ilə müttəfiqlik 
əlaqələrinə malik olması dövlətimizin 
milli maraqlarının yüksək səviyyədə 
təmin olunmasına zəmin yaradır. Eyni 
zamanda, Azərbaycan Avropa İttifaqı 
ilə də saziş imzalamağa hazırlaşır. 
Bütün bunların fonunda Azərbaycanın 
bütün güc mərkəzlərindən öz 
müstəqil siyasətinə, təhlükəsizliyinə 
zəmanət qazanması, əlbəttə ki, güc, 
bacarıq, məharətli diplomatiya tələb 
edir. 

Səbuhi MƏMMƏDOV,  
“Xalq qəzeti”

Bu gün Azərbaycan dünyanın qlobal oyunçuları tərəfindən 
vacib aktor kimi qəbul edilir. Ölkəmizin belə bir şərəfə layiq 
görülməsinin əsasında Azərbaycanın yürütdüyü qarşılıq-
lı hörmətə və faydalı əməkdaşlığa söykənən müstəqil xarici 
siyasət kursu dayanır. Azərbaycan öz siyasətini aparır və heç bir 
güc mərkəzindən asılı deyil. Bu siyasət xalqın və dövlətin ma-
raqlarına əsaslanır. Buna görə də, regionda və dünyada gedən 
proseslər fonunda Azərbaycan postsovet məkanında yeganə 
ölkədir ki, bütün güc mərkəzlərindən öz müstəqil siyasətinə, 
təhlükəsizliyinə zəmanət qazanmışdır. Fevralın 22-də Moskvada 
imzalanmış Azərbaycan Respublikası ilə Rusiya Federasiyası 
arasında müttəfiqlik qarşılıqlı fəaliyyəti haqqında Bəyannamə 
məhz bu prizmadan qəbul edilməlidir.

Prezident İlham Əliyevin 
TASS Agentliyindəki görüşü 
böyük rezonans yaradıb

– Bildiyiniz kimi, Prezident İlham Əliyev 
səfər çərçivəsində TASS Agentliyində ölkənin 
aparıcı KİV rəhbərləri ilə görüş keçirib. Təsadüfi 
deyil ki, görüş əsnasında Prezidentimizə 
ünvanlanan ilk sual da məhz imzalanan 
bəyannamənin mahiyyəti ilə bağlı idi. Belə ki, 
“Rossiyskaya qazeta”nın baş redaktoru Vladis-
lav Fronin bir çoxumuz üçün maraqlı olan sualı 
Prezident İlham Əliyevə ünvanlayıb. Sual isə 
belə idi: Məlum olduğu kimi, iki ölkə arasında 
uzun illərdir müxtəlif sahələr üzrə müqavilələr 
mövcuddur. Bəs indiki müqavilə üçün ifadə 
edilən yeni səviyyə nədən ibarətdir? 

İlham Əliyev qeyd etdi ki, bu bəyannamə 
indiyə qədərki müqavilələrin hər birindən daha 
ali səviyyədədir. Açıqlama isə belə oldu: indiyə 
qədərki müqavilələr dostluq, əməkdaşlıq və 
ümumi təhlükəsizlik məsələləri ilə bağlı idi. 
Lakin həmin müqavilələr müttəfiqlik formatında 
deyildi. İndiyə qədər olan münasibətlər iki ölkə 
prezidentinin təşəbbüsü ilə strateji tərəfaşlıq 
münasibətləri kimi xarakterizə edilirdi. Yeni 
format isə ali formatdır. Prezident İlham Əliyevin 
sözlərinə görə, praktiki olaraq bundan yüksək 
format mövcud deyil. 

Məlumat verildi ki, bu sənəddə yer alan 
maddələr iki ölkənin nümayəndə heyətlərinin 
birlikdə 1 ildən uzun müddət ərzində gördüyü 
işlərin nəticəsidir. Xatırladım ki, dövlətimizin 
başçısının sözlərinə görə imzalanan yeni 
müqavilə həyatın bütün sahələrini əhatə edir. 
Təbii ki, bu sənəd bütün istiqamətlər üzrə əsaslı 

sazişlərlə möhkəmləndiriləcək, silsilə sənədlər 
işlənib hazırlanacaq.

Prezident İlham Əliyev bütün sualları 
peşəkar səviyyədə cavablandıraraq iki ölkə 
arasında imzalanan yeni sənədin mahiyyətini, 
postmüharibə dövründə Cənubi Qafqazda 
mövcud olan vəziyyəti, eləcə də mövcud iqtisadi 
potensialı dolğun şəkildə şərh etdi.

Təqdim etdi:  
İmran ƏLİYEV, “Xalq qəzeti”

P rezident İlham Əliyevin Rusiya səfəri və bu səfərin gündəliyi iki 
ölkə arasında mövcud olan münasibətlərin ümumi formatından 
xəbər verir. Məlum olduğu kimi, fevralın 22-də reallaşan səfər 

çərçivəsində iki ölkənin prezidentləri tərəfindən “Azərbaycan Respublikası 
ilə Rusiya Federasiyası arasında qarşılıqlı müttəfiqlik fəaliyyəti haqqında 
Bəyannamə” adlı sənəd imzalandı. Həm Rusiyanın, həm də Azərbaycanın 
bütün media platformalarında geniş şəkildə işıqlandırılan səfərin diplomatik 
münasibətlərin yaranmasının 30 illiyi ərəfəsində reallaşması da mühüm 
əhəmiyyətə malikdir. Belə ki, hər iki dövlət başçısı çıxışları zamanı bu 
məqamı xüsusi qeyd edərək, səfərin seçildiyi tarixin dostluq və əməkdaşlıq 
münasibətlərinin göstəricisi olduğunu bildirdi. Əlbəttə, qonşular arasında 
imzalan bu sənəd hər iki xalqı sevindirdi. Bu fikirləri bizimlə söhbətində 
veteran jurnalist-naşir Hacı Mehman Fərzullayev dedi.

Azərbaycanın ərazi bütövlüyünü 
təsbit edən sənəd

Yeri gəlmişkən, Moskva 
Bəyannaməsinə kimi, Azərbaycanla 
Rusiya arasında siyasi, sosial-iq-
tisadi sahələrdə əlaqələr davamlı 
inkişaf edib. Hər iki ölkə rəhbərinin 
müntəzəm görüşləri çərçivəsində 
imzalanan sənədlər dövlətlərarası 
münasibətlərə yüksək dinamizm 
verib, əməkdaşlığın daha da 
möhkəmlənməsnə əlverişli zəmin 
yaradıb, müqavilə-hüquq bazasının 
genişlənməsini şərtləndirib. 

Onu da xatırladım ki, indiyədək iki 
ölkə arasında strateji əməkdaşlığın 
gücləndirilməsi məqsədilə müxtəlif 
istiqamətləri əhatə edən 245 sənəd 
sırasında dövlətimizin başçısının 
Rusiyaya sonuncu rəsmi səfəri 
zamanı imzalanan “Azərbaycan 
Respublikası ilə Rusiya Federasi-
yası arasında müttəfiqlik qarşılıqlı 
fəaliyyəti haqqında Bəyannamə” 
xüsusi önəm daşıyır. Tərəflər ara-
sında bərabərhüquqlu münasibətləri 
yüksək səviyyədə tənzimləyən bu 
Bəyannamə Azərbaycanla Rusiya 
üzərinə tarixi öhdəliklər qoyur. Belə 
ki, 43 bənddən ibarət olan həmin 

sənəd iki ölkənin bugünə qədər 
keçdiyi yolda əldə edilən uğurları 
daha da möhkəmləndirmək məqsədi 
daşıyır. Burada ən əhəmiyyətli, ən 
diqqətçəkən məqam isə 44 gün-
lük İkinci Qarabağ müharibəsində 
Azərbaycanın tarixi zəfərindən 
sonra yaranan yeni reallıqların icrası 
istiqamətində müəyyən tədbirlərin 
gerçəkləşdirilməsinin nəzərdə tutul-
masıdır. 

Bəyannamədə Qarabağla bağ-
lı öz ifadəsini tapan ən mühüm 
məqamlardan biri də məhz keçmiş 
münaqişəyə son qoyan 10 noyabr 
2020-ci il tarixli üçtərəfli bəyanatın, 
eləcə də 11 yanvar 2021-ci il tarixli 
və 26 noyabr 2021-ci il tarixli üçtərəfli 
bəyanatların müddəalarının həyata 
keçirilməsinin vacibliyinin diqqətə 
çatdırılmasıdır. 

Yeri gəlmişkən, Vətən mühari-
bəsindən sonra Qarabağ və Şərqi 
Zəngəzurda yeni reallıq yaranıb, 
bölgədə sülh və əməkdaşlıq dövrü 
başlanıb. Regionda dayanıqlı sül-
hün və təhlükəsizliyin təmin olun-

masında maraqlı olan Azərbaycan 
Ermənistana sülh müqaviləsinin 
imzalanması təklifini irəli sürüb. Təbii 
ki, ölkəmiz bu məsələdə ədalətə 
və beynəlxalq hüquqa əsaslanıb, 
bölgədə davamlı sülhün bərqərar 
olması üçün inkişaf perspektivlərini 
nəzərə alıb. 

Bu baxımdan Moskva 
Bəyannaməsində BMT 
Nizamnaməsinə, Helsinki Yekun 
aktına, beynəlxalq hüququn hamılıqla 
qəbul olunan norma və prinsiplərinə 
riayət olunması mühüm önəm daşıyır, 
Beynəlxalq sülhün və təhlükəsizliyin 
qorunmasında BMT-nin aparıcı rolu 
qabardılır.

Bəyannamədə Qafqaz regionu və 
Xəzərdə sabitliyin və təhlükəsizliyin 
təmin edilməsində qarşılıqlı 
fəaliyyətin zəruriliyi də bildirilib və bu 
yöndə Xəzər dənizinin hüquqi statusu 
haqqında Konvensiyada nəzərdə 
tutulan bütün fəaliyyət prinsiplərinin 
vacibliyi təsdiq edilib. Sənəddə, eyni 
zamanda, beynəlxalq terrorçuluq, 
ekstremizm, separatçılıq, transmilli 

mütəşəkkil cinayətkarlıq və digər bu 
tipli təhdidlərin qarşısının alınması 
üçün səylərin birləşdirilməsi də qeyd 
olunub. 

Bəyannamədə ən əhəmiyyətli 
cəhətlərdən biri də iki ölkə arasın-
da qarşılıqlı faydalı ticarət-iqtisadi, 
sərmayə və elmi-texniki əməkdaşlığın 
dərinləşdirilməsi və bu sahələrin 
keyfiyyətcə yeni səviyyəyə qaldırılma-
sı öhdəliyidir. Bu xüsusda, hər iki tərəf 
bir-birinin maraqlarına zərər vuran 
istənilən iqtisadi fəaliyyətin həyata 
keçirilməsindən çəkinmək öhdəliyi 
götürür. 

Göründüyü kimi, Moskva 
Bəyannaməsi tərəflər arasında 
bərabərhüquqlu münasibətləri ən 
yüksək səviyyədə tənzimləyən 
sənəddir, hər iki tərəfin, o cümlədən, 
də Rusiyanın üzərinə ciddi öhdəliklər 
qoyur. Bu öhdəlik Azərbaycanın ərazi 
bütövlüyü, suverenliyi, separatizmə 
qarşı mübarizə, bir-birinin daxi-
li işlərinə qarışmamaq və digər 
məsələləri əhatə edir. 

Xatırladım ki, Azərbaycan Qo-
şulmama Hərəkatının üzvü və 
fəaliyyətdə olan sədridir. Azərbaycan 
çoxşaxəli, öz milli maraqlarına uyğun 
müstəqil siyasət yürüdür, onun digər 
ölkələrlə münasibətləri heç vaxt üçün-
cü tərəfə qarşı yönəlməyib. 

Türkiyə ilə imzalanan Şuşa 
Bəyannamasi kimi, Moskva 
Bəyannaməsi də Azərbaycanın 
ərazi bütövlüyünə, müstəqilliyinə 
və təhlükəsizliyinə zəmanət verir. 
Azərbaycan öz müstəqil siyasətinə, 
təhlükəsizliyinə əlavə zəmanət qaza-
nır. Bir sözlə, Moskva Bəyannaməsi 
Azərbaycanı daha da gücləndirir, 
Ermənistana isə böyük zərbə vurur. 
Çünki Bəyannamə artıq Ermənistanın 
üçüncü tərəfin mübahisələrə cəlb 
edilməsi kimi məsələlərdən sui-
istifadə edə bilməyəcəyini şərtləndirir. 

Azər VERDİZADƏ,  
Vətən müharibəsi iştirakçısı, 

politoloq

P rezident İlham Əliyevin Rusiya Federasiyasına rəsmi 
səfəri çərçivəsində Azərbaycanla bu ölkə arasında qarşı-
lıqlı müttəfiqlik fəaliyyəti haqqında Bəyannamənin imza-

lanması mühüm tarixi hadisə kimi diqqət çəkir. Çünki bu sənəd 
Azərbaycanla Rusiyanın müttəfiqlik münasibətlərini tənzimləyir, 
başqa sözlə, hər iki dövlətin üzərinə bir-birinin müstəqilliyinə, 
dövlət suverenliyinə, ərazi bütövlüyünə, sərhədlərin toxunul-
mazlığına qarşılıqlı hörmət, bir-birinin daxili işlərinə qarışma-
maq, güc tətbiq etməmək və güclə hədələməmək prinsiplərinə 
əsaslanan öhdəlik qoyur.

Dövlətimizin başçısı Rusiya 
mediasının da yaxın dostudur

2020-ci ilin payızında Azərbaycanın 
öz tarixi ərazisi olan Qarabağı təcavüzkar 
Ermənistanın 30 illik işğalından azad etmək 
uğrunda müqəddəs Vətən savaşına rəhbərlik 
edən Prezident İlham Əliyevin müzəffər Ali Baş 
Komandanlığı 44 gündə beynəlxalq informa-
siya məkanının baş mövzusuna çevrildi. O 
günlərdə dünyanın əksər aparıcı media qurum-
larına Azərbaycan rəhbərinin verdiyi çoxsaylı 
müsahibələr məzmun və hədəfi ilə qalibiyyətli 
müharibənin mötəbər informasiya təminatını 
yaratmağın çağdaş örnəyi kimi qəbul edildi. 

Azərbaycan Prezidenti İlham Əliyevin liderlik 
fəaliyyətinə geniş və davamlı marağı ilə dünya-
nın ən böyük informasiya şəbəkələrindən biri 
olan Rusiyanın TASS Agentliyi xüsusi seçilir. Bu 
günlərdə Moskvada səfərdə olan, Rusiya Prezi-
deni Vladimir Putinlə iki ölkə arasında qarşılıqlı 
strateli əməkdaşlıq bəyannaməsini imzalayan 
Azərbaycan Prezidenti ilə növbəti dəfə müsahib 
olmaq imkanını əldən verməyən TASS Agentlyi-
nin rəhbərliyi dünya miqyaslı siyasət və dövlət 
xadimi İlham Əliyevlə bu ölkənin aparıcı kütləvi 
informasiya vasitələrinin rəhbərlərinin görüşünü 
təşkil etdi. 

İştirakçıları salamlayan TASS Agentliyi-
nin Baş direktoru Sergey Mixaylov Prezident 
İlham Əliyevin həmişə ən əziz qonaq olduğu-
nu, görüşlərin isə səmimi dostluq şəraitində 
keçdiyini bildirdi. Görüşdə Azərbaycan liderinə 
verilən suallar, əsasən, 30 illik inkişafı ilə strateji 
əməkdaşlıq səviyyəsinə yüksələn və müvafiq 
bəyannamə ilə təsbit edilən Azərbaycan–Rusi-
ya münasibətlərinin müxtəlif aspektlərini əhatə 
etsə də, Cənubi Qafqazın, nəhayət, sülhə dönü-
şü, Ukraynada müharibəni yenidən körükləmiş 
Qərb–Şərq qarşıdurması kimi beynəlxalq 
gündəm təşkil edən məsələlərə də mötəbər 
siyasi xadim kimi İlham Əliyevin münasibəti 
sorğulandı.

Görüşün sonunda TASS Baş direktorunun 
həmyerlimiz olan birinci müavini Mixail Qus-
man cənab İlham Əliyevin fəaliyyətinin xarici 
mediaya daim açıq olduğunu söyləməklə, onun 
yaxın keçmişdə – yəni II Qarabağ müharibəsi 
dövründə daha çox müsahibə verdiyini vurğu-
ladı: “Bu dövrdə müsahibələrinizin sayı misli 
görünməmiş dərəcədə çox olub”.

Prezident İlham Əliyev bu replikanın ca-
vabında bildirdi: “Müharibə xüsusi vəziyyətdir, 

buna görə belə etməli oldum...TASS Agentliyi 
sağ olsun ki, sizin vasitənizlə öz baxışlarımı 
çatdırmağa imkan verib”.

Daha sonra Azərbaycanın əvvəllər üzləşdiyi 
informasiya blokadasını xatırladan dövlətimizin 
başçısı bildirdi ki, biz müstəqilliyin lap ilk 
dövründən müəyyən informasiya boşluğu ilə 
üzləşmişik: “Üstəlik, əgər bu, sadəcə, vakum 
olsaydı, dərd yarı idi, biz öz fəaliyyətimizin 
düzgün interpretasiya edilməməsi ilə üzləşdik. 
Biz indiyə qədər bunu hiss edirik, təkcə Qərb 
ölkələrində deyil, həm də başqa ölkələrdə. 
Bəzən bilməmək səbəbindən, bəzən də qərəzli 
şəkildə bizim ölkə daxilində və beynəlxalq 
arenada nə etdiyimizi düzgün interpretasiya 
etmirlər. Buna görə son vaxtlara qədər bizim 
üçün əsas problemlərdən biri məhz Qara-
bağ münaqişəsi haqqında həqiqətin dünya 
ictimaiyyətinə çatdırılması idi”.

Minsk qrupunun 27 illik uğursuz fəaliyyətinə 
də toxunan Prezident İlham Əliyev qeyd etdi ki, 
biz beynəlxalq hüquqa əsaslanaraq Qarabağı 
geri qaytarmaq üçün savaşa başlayanda dünya 
ictimaiyyətinə həqiqəti çatdırmalı idik: “Buna 
görə mən həm sizə, həm də bu imkanı yara-
dan digər Rusiya KİV-lərinə təşəkkür edirəm... 
Rusiya media məkanı bütövlükdə neytral olub. 
Əlbəttə, bəzi şəxsi məqamlar istisna olmaqla 
bütövlükdə neytrallıq tamamilə qorunub saxla-
nıb. Buna görə də təşəkkür edirəm, çünki heç 
də həmişə belə olmayıb”.

Ünsiyyətdə olduğu Qərb KİV-inin, demək 
olar ki, hamısının Azərbaycana qarşı qərəzli 
əhval-ruhiyyədə oplduğunu və onların sualla-
rında nə isə öyrənmək arzusundan daha çox, 
ittihamlar səsləndiyini də xatırladan Azərbaycan 
rəhbəri xarici mediaya verdiyi çoxsaylı açıqla-
maların ölkəmizin dünya informasiya məkanına 
daxil olmasına imkan verdiyini qeyd etdi. 
Bütövlükdə, Prezident İlham Əliyevin TASS 
Agentliyində Rusiyanın aparıcı media qurum-
larının suallarına verdiyi diplomatik baxımdan 
mükəmməl, informatisiya yükü ilə dolğun 
cavablar Azərbaycan həqiqətlərinin dünyaya 
çatdırılması kimi önəmli mübarizəyə növbəti 
töhfə oldu.

Mədət MƏMMƏDOV, 
Azərbaycan Jurnalistlərinin Həmrəyliyi 

Komitəsi İctimai Birliyinin sədri

Azərbaycan Prezidenti İlham Əliyevin 
öz ölkəsini mürəkkəb tarixi şəraitdə 
inamla gələcəyə aparan lider obrazı 
son illərdə dünyanın aparıcı informasi-
ya qurumlarının diqqət mərkəzindədir. 
10 il əvvəl BMT Təhlükəsizlik Şurası-
na, son 3 ildə isə dünyanın ikinci bö-
yük dövlətlər birliyi olan Qoşulmama 
Hərəkatına sədrlik edən Azərbaycan 
rəhbərinin beynəlxalq arenada qa-
zandığı uğurları xarici media daim 
diqqətlə izləyir.

